ការសម្ភាសន៍របស់លោកយាយឈួន សារ៉ួន
ក៖ អ្នកសម្ភាសន៍ឈ្មោះហេង សុវណ្ណនរិន្ទ ខ៖ អ្នកត្រូវគេសម្ភាសន៍ឈ្មោះឈួន សារ៉ួន
ពត៌មានសង្ខេបរបស់លោកយាយឈួន សារ៉ួន
លោកយាយឈួន សារ៉ួនមានស្រុកកំណើតដើមមកពីខេត្តតាកែវ ហើយគាត់មានអាយុ
៧០ឆ្នាំហើយ គាត់បានផ្លាស់ប្តូរទីលំនៅមកនៅខេត្តសៀមរាបតាំងពីឆ្នាំ២០០០មកម្ល៉េះ។
គាត់ជាស្ត្រីមេម៉ាយ គាត់មានកូនស្រី២នាក់តែជាអកុសលបានបាត់បង់ជីវិតទៅហើយ។
គាត់ជួបទុក្ខលំបាកជាច្រើនក្នុងជីវិតរបស់គាត់ ភាពក្រក្រី ហើយត្រូវធ្វើការនឿយហត់
ដើម្បីជួយចិញ្ចឹមប្អូនៗ១១នាក់របស់គាត់។ 
ក៖ ចាសអញ្ចឹងជាដំបូងសូមថ្លែងអំណរគុណដល់លោកយាយ ដែលបានអនុញ្ញាតឱ្យ
ខ្ញុំសម្ភាសន៍អំពីប្រវត្តិរបស់យាយ ហើយការសម្ភាសន៍នឹងត្រូវបានរៀបចំឡើង
ដោយសាកលវិទ្យាល័យដែលមានឈ្មោះថាព្រីហាំយ៉ង់ ដែលមានទីតាំងនៅឯ
សហរដ្ឋអាមេរិចណាយាយ បាទហើយគោលបំណងរបស់សាកលវិទ្យាល័យ
គឺចង់សម្ភាសន៍អំពីប្រវត្តិរបស់ប្រជាជនខ្មែរដើម្បីរក្សាទុកប្រវិត្តរបស់ប្រជា
ជនខ្មែរគឺដើម្បីឲ្យកូនខ្ញុំក្រោយៗបានរៀន និងបានស្គាល់ពីប្រវត្តិរបស់ជីដូន
ជីតារបស់គាត់ចឹងណាលោកយាយ ហើយចឹងនៅពេលដែលខ្ញុំសម្ភាសន៍ចប់
ខ្ញុំនឹងយកការសម្ភាសន៍របស់យាយដាក់ចូលទៅក្នុងវ៉េបសាយរបស់សាលា
ដែលមានឈ្មោះថាwww.cambodiaoralhistory.byu.edu ណាយាយ អញ្ចឹង
តើលោកយាយយល់ព្រមឲ្យខ្ញុំដាក់ការសម្ភាសន៍របស់លោកយាយចូលក្នុងវេបសាយ
របស់សាលាដែរទេលោកយាយ?
ខ៖ យល់ព្រម។
ក៖ បាទយាយ។
ខ៖ តែកាលខ្ញុំនៅសម័យប៉ុល ពតខ្ញុំគេឲ្យមើលចៅហើយរឿងហូបក៏វេទនាអីក៏វេទនា
ស្លាប់ស្រស់ៗណាស់ ស្លាប់ដោយអត់បាយ ស្លាប់ដោយហើម ស្លាប់ដោយឈឺរាគមួល ហើយអត់មានថ្នាំសង្កូវអី។
ក៖ បាទយាយបន្តិចទៀតខ្ញុំនឹងសួរយាយត្រង់កន្លែងណឹង បាទ ចឹងសម្រាប់ថ្ងៃខែដែលខ្ញុំសម្ភាសន៍នេះគឺ នៅថ្ងៃទី០៦ ខែកញ្ញា ឆ្នាំ២០២០ ណាលោកយាយ ហើយការសម្ភាសន៍នេះត្រូវបានធ្វើឡើងនៅភូមិសេរីខាងកើត ឃុំគោកចក ស្រុកសៀមរាប ខេត្តសៀមរាប បាទហើយខ្ញុំជាអ្នកសម្ភាសន៍ណឹងឈ្មោះ
ហេង សុវណ្ណនរិន្ទ អញ្ចឹងខ្ញុំចង់សួរយាយថាតើយាយមានឈ្មោះពេញឈ្មោះអ្វីដែរ
យាយ?
ខ៖ ឈ្មោះយាយរ៉ួន ឈួន សារ៉ួន។
ក៖ ចុះលោកយាយមានឈ្មោះហៅក្រៅទេ?

ខ៖ អត់មានទេ មានតែមួយណឹងឯង។
ក៖ ចុះឆ្នាំនេះយាយមានអាយុប៉ុន្មានហើយយាយ?
ខ៖ អាយុ៧០ឆ្នាំ។
ក៖ តើលោកយាយកើតនៅថ្ងៃណាខែណាឆ្នាំណាដែរ យាយចាំទេយាយ?
ខ៖ អូ ភ្លេចអស់ហើយកូនអើយវង្វេងវង្វន់អស់ហើយ ភ្លេចអស់ហើយយូរពេកហើយ
ម៉ែឪស្លាប់អស់រលីង បាត់ទាំងអាបញ្ជីរជាតិណឹងក៏វាយកចោល និយាយទៅម៉ារូបថត
វាដុតទាំងអស់ ទាំងមួយក្បាលធំវាដុតចោល យកអស់ចុះយើងទៅធ្វើការធ្វើអី ធ្វើស្មៅ
ដំឡូងវាយកចូលក្នុងផ្ទះវារើរ រើរដុតចោលបណ្តោយ។
ក៖ ចុះឆ្នាំខ្មែរវិញយាយចាំទេ ឆ្នាំខ្មែរយាយកើតឆ្នាំណាដែរយាយ?
ខ៖ អត់ទេថាអត់ទាំងអស់ណឹងនៅក្នុងបញ្ជីរជាតិទាំងអស់ណឹងកូន។
ក៖ ចុះឆ្នាំរោង ម្សាញ់ មរមី មរពេ អីយាយកើតឆ្នាំណា?
ខ៖ ខ្ញុំដូចកើតឆ្នាំ...អើយចៅអើយសួរវែងណាស់អត់ភ្លេចហើយទាល់តែក្នុងបញ្ជីរជាតិ
ខ្ញុំនោះគេដុតអស់ហើយ។
ក៖ លោកយាយមានបងប្អូនចំនួនប៉ុន្មាននាក់ដែរលោកយាយ?

ខ៖ ខ្ញុំ១២នាក់ ស្លាប់អស់ហើយ។
ក៖ ចុម១២នាក់?
ខ៖ ប្រុស១០ ស្រី២។
ក៖ ចុះយាយជាកូនទីប៉ុន្មានដែរ?
ខ៖ ខ្ញុំកូនបងគេបង្អស់។
ក៖ អរចឹង១១នាក់ទៀតគាត់ស្លាប់អស់ហើយ?
ខ៖ ចាស។
ក៖ អញ្ចឹងយាយចាំឈ្មោះបងប្អូនរបស់យាយទាំងអស់បានទេយាយ? អាចប្រាប់បន្តិច
បានទេយាយ?
ខ៖ ភ្លេចអើយច្រើនណាស់។
ក៖ រៀបរាប់បងប្អូនណាដែលយាយចាំបានទេ អញ្ចឹង?
ខ៖ ឈ្មោះអាសម្បត្តិ ឈ្មោះអាសម្បូរ អារ៉ាត់ មួយនោះឈ្មោះង៉ាងៗ យំង៉ាងៗគេដាក់
ហៅង៉ាងជាប់ទៅ ហើយឈ្មោះរ៉ន ឈ្មោះភឿន ចាំបានតែប៉ុណ្ណឹងឯងមិនដឹងប៉ុន្មាន
ទៀតអីទេ។
ក៖ អញ្ចឹងលោកយាយមានចង់ចាំសាច់រឿងអ្វីខ្លះៗជាមួយបងប្អូនរបស់លោកយាយ
កាលពីក្មេងៗ បទពិសោធន៍សប្បាយ ឬក៏កម្សត់ម៉េចដែរជាមួយគ្នា?
ខ៖ អូរ កម្សត់ណាស់ខ្ញុំដើរបេះស្លឹកឈូកស្លឹកអីលក់ដើររើសខ្យងរើសក្តាមលក់ ដើរវាល
ស្រែគេស្ទូងគេអីណឹង ទើបតែរឺបនៅសម័យលន់ ណុលនេះខ្ញុំបានព្រឺសបន្តិច ខ្ញុំកម្សត់
ណាស់កូនអើយ មិនមានអ្វីទេ កម្សត់បងប្អូន១២នាក់នោះមាននេះ ដើរជួនកាលកាន់
ឈ្មៀងកាន់អីទៅជញ្ញ្រត់អីចឹងទៅ តាមដុបតាមប្រឡាយអីទៅបានហូបមក ទិញអង្ករ
គីឡូអត់មានអង្ករបេហូបដូចយើងទេ ដើរជួនណាអ្នកអត់ខ្លាំងនិយាយអត់ខ្លាំងដើរទៅ
និយាយទៅស៊ីឈ្នួលគេស្អីក៏ធ្វើដែរឲ្យតែបានឆ្អែក្រពះ ហើយមួយគ្រួសារមួយឆាកជីវិត
ខ្ញុំម្តាយឪពុកខ្ញុំស្លាប់នេក៏អាណោកអាធមដែរ ចេញពីប៉ុល ពតមកគ្មានអ្វីទេបាទដៃទទេ
ស្លាប់ គ្មានអីសោះកូនអើយ។
ក៖ អញ្ចឹងចេញពីប៉ុល ពតមកយាយមានតែខ្លួនមួយទេយាយ?
ខ៖ ចេញពីប៉ុល ពតមកគាត់ឈឺជំងឺយើងអត់មានលុយមើលណាកូនស្លាប់ ចាសអត់
មានអីទេ ខ្ញុំភ្លេចច្រើនណាស់មិនសូវចាំទេឥឡូវខ្ញុំវាហឹងត្រចៀកហឹងអីផង ហើយណា
មួយវាគិតច្រើនសំរាន្តអីមិនលក់ទេរាល់ថ្ងៃ គិតវ៉ល់
ក៖ អញ្ចឹងឥឡូវកាលពីក្មេងៗយាយចូលចិត្តលេងល្បែងប្រជាប្រិយអ្វីដែរជាមួយបងប្អូន
របស់យាយ នៅតូចៗធ្លាប់លេងអ្វីដែរ?
ខ៖ លេងតែបោះឈូង លេងបោះអង្គុញលេងតែ២ណឹងទេចូលចិត្តជាងគេ តែ២ណឹង
ទេ មិនមានខុសពីណឹងទេអត់ ចូលចិត្តអើយបើឃើញទាញព្រាត់ទាញអីមានតែ៣មុខ
ណឹង ទាញព្រាត់បោះឈូង លេងអង្គុញទៅលេងនៅវត្តអត់មានលេងនៅផ្ទះទេ។
ក៖ អញ្ចឹង ម្ដាយរបស់លោកយាយគាត់មានឈ្មោះអ្វីដែរលោកយាយ ចាំឈ្មោះគាត់ទេ?

ខ៖ ឈ្មោះ យាយនួន ឪពុកខ្ញុំឈ្មោះតាសម្បុក។
ក៖ ចុះពួកគាត់មានស្រុកកំណើតនៅឯណាដែរយាយ?
ខ៖ អូ!និយាយទៅវែងណាស់ពួកគាត់នៅកំពង់ស្ពឺនោះ គាត់ជនជាតិចាម ម្តាយខ្មែរ
ឪពុកចាម កូនកាត់តើនេះ និយាយទៅរៀបរាប់គាត់ជំនាន់ណឹងគាត់ទាហានផង 
ខ្ញុំអត់ទាន់ដែរខ្ញុំនៅតូចៗ តាមឪពុកម្តាយគាត់ស្លាប់តាំងតែពីគាត់នៅអាយុ៦ ៧ឆ្នាំនោះ
ដើរសាត់ព្រាតទៅជួបម្តាយខ្ញុំនេះ កម្សត់ណាស់កូនអើយ។
ក៖ ចុះបើគិតមកដល់ឥឡូវនេះគិតថាពួកគាត់មានអាយុប៉ុន្មានហើយយាយ?
ខ៖ កាលដែលគាត់ស្លាប់អាយុ៧២ឆ្នាំ យាយនោះ៧០គត់ដឹងឥឡូវមកជាង២០
ឆ្នាំហើយ។
ក៖ ចុះលោកយាយមានស្គាល់ថាម្ដាយរបស់លោកយាយគាត់ជាមនុស្សមាន
លក្ខណៈបែបណាដែរ? គាត់កាច ឬគាត់ស្លូតដែរយាយ?
ខ៖ អត់ទេគាត់សុភាពណាស់គាត់អត់មានចេះឈ្លោះញាតិជិតខាងបងប្អូនណាទេ
កូនដឹងតែលក់អង្គុយលក់បណ្តោយ គាត់ទិញបន្លែទិញអីលក់ណាកូន ដូចជាម្ទេស
ផ្លែឈើថា ស្លឹរបស់រុក្ខជាតិយើងណឹងហើយ ស្លឹកប៉ាស់ ស្លឹកង៉ប់ ស្លឹកម្ទេសអីណឹង
គាត់ទិញលក់អង្គុយ ព្រលិតអីៗឲ្យតែមានក្រសាំងអីអង្គុយលក់ណឹង និយាយទៅប្រវិត្ត
គ្រួសារខ្ញុំកម្សត់តាំងពីក្មេងមកដល់នេះ។
ក៖ ចុះលោកយាយមានចងចាំសាច់រឿងអ្វីខ្លះទេទាក់ទងនឹងម្តាយរបស់យាយ តាំងពី
ក្មេងមកដល់ឥឡូវនេះណាយាយ?
ខ៖ ម្តាយខ្ញុំមិនដែលធ្វើបាបអ្វីខ្ញុំទេប៉ុន្តែខ្ញុំនឿយនិងប្អូន១១នាក់បម្រើប្អូនរហូតខ្ញុំអូសទឹក
លក់ ទឹកមួយធុងកាលណឹងបានតែ១០០០ទេកូនអើយ ដើររុញរទេះ អាបន្ទាប់ខ្ញុំណឹង
រុញពីក្រោយខ្ញុំរុញពីមុខ កម្សត់ណាស់និយាយ និយាយណឹង។
ក៖ នៅចាំបានទេថាតើម្ដាយរបស់លោកយាយគាត់ប្រកបមុខរបរអ្វីដើម្បីចិញ្ចឹមជីវិត?

ខ៖ គាត់ធ្វើតែនំបញ្ចុកលក់ទេ។
ក៖ ចុះឪពុករបស់យាយគាត់ជាមនុស្សបែបណាដែរយាយ?
ខ៖ ឪពុកខ្ញុំស្លូតណាស់ ឪពុកខ្ញុំជំនាន់ទាហានលន់ ណុលតែខ្ញុំអត់ទាន់ដែរណឹង។
ក៖ ឪពុករបស់យាយមានមុខរបរជាទាហាន?
ខ៖ ចាស ជំនាន់លន់ ណុលយាយអត់សូវចាំទេកូនអើយ។
ក៖ អញ្ចឹងពួកគាត់ទាំងពីរនាក់នៅកំពង់ស្ពឺមែនទេយាយ?
ខ៖ ម៉ែខ្ញុំនៅស្រុកភ្នំជីសូរ។
ក៖ អរ មានន័យថាម្តាយនៅតាកែវ ហើយឪពុកនៅកំពង់ស្ពឺ?
ខ៖ ចាសណឹងហើយ។
ក៖ ស្នេហាឆ្លងខេត្ត ចុះឪពុករបស់យាយធ្លាប់ប្រាប់សាច់រឿងរបស់គាត់កាលពីក្មេងៗ
មកកាន់យាយទេ? គាត់ធ្លាប់ប្រាប់ថាគាត់ម៉េចខ្លះទេ?
ខ៖ អត់ដែលទេ គាត់មិនដែលនៅផ្ទះផងបានអីជួបនិយាយជាមួួយកូនៗអត់ កាលនោះ
ខ្ញុំនៅតូចៗណឹងមិនដែលទេចុះគាត់ធ្វើទាហានមិនដែលបាននៅជូួបជុំប្រពន្ធកូនប៉ុន្មានទេ។
ក៖ ចុះយាយចាំឈ្មោះយាយខាងម្តាយរបស់យាយទេយាយ គាត់មានឈ្មោះអ្វីដែរ?
ខ៖ អត់ អត់ចាំទេ កាលណឹងនៅតូចៗអត់ដឹងទេ អត់ទាំងអស់ខាងឪខាងម៉ែ។
ក៖ អត់ទាំងអស់ម៉ង?
ខ៖ ខាងម៉ែចាំ  យាយខ្ញុំឈ្មោះអឹម ឪពុកគាត់ឈ្មោះតាគយ ចាំតែ២ណឹងឯង។
ក៖ ប៉ុន្តែខាងឪពុកអត់ចាំទេ?
ខ៖ អត់ នៅតូចៗមានដឹងអីទេ ឪពុកខ្ញុំមិនដែលនៅផ្ទះផងគាត់រវល់តែដើររហូត
ទាហាន។
ក៖ ចុះយាយតាខាងម្តាយរបស់យាយពួកគាត់មានស្រុកកំណើតនៅតាកែវដែរ
មែនទេយាយ?
ខ៖ តាកែវទាំងអស់នៅភ្នំជីសូរ នៅព្រែកកប្បាសយើង។
ក៖ ចុះយាយមានអាយុប៉ុន្មានដែរពេលដែលយាយតារបស់យាយស្លាប់?
ខ៖ ខ្ញុំអាយុ២០ជាងហើយមិនដឹង២០ប៉ុន្មានទេ ២០ជាងភ្លេចហើយយូរពេក។
ក៖ ឥឡូវចង់សួរទាក់ទងនឹងយាយម្តង តើយាយរស់នៅខេត្តសៀមរាបនេះអស់រយៈ
ពេលប៉ុន្មានឆ្នាំហើយយាយ? 
ខ៖ តាំងពីសហវត្សឆ្នាំ២០០០មកឥឡូវប៉ុន្មានហើយ។
ក៖ ឥឡូវ២០២០ហើយ ២០ឆ្នាំុំ
ខ៖ អត់មានសល់អីទេបាតដៃទទេអស់រលីងកូនអើយ។
ក៖ អញ្ចឹងចង់សួរថាហេតុអីក៏យាយ ពីមុនយាយរស់នៅតាកែវត្រូវទេយាយ?
ខ៖ នៅតាកែវតែលឺថាល្បីសៀមរាបរកបានណាស់។
ក៖ ចឹងមូលហេតុអីបានជាយាយមកនៅសៀមរាបដែរចឹង?
ខ៖ មានប្អូនធ្វើទាហាននៅនេះ ប្អូនណឹងមកទៅខ្ញុំមកបានកន្លះឆ្នាំគេស្លាប់ចោលទៀត
កើតជំងឺអត់មានថ្នាំព្យាបាល អេដស៏និយាយត្រង់ទៅកូនឈឺនៅភូមិភាគ៤យើងនៀក។
ក៖ ចុះយាយមានបងប្អូន ឬសាច់ញាតិដែលរស់នៅក្រៅប្រទេសទេយាយ?
ខ៖ អត់ អត់ស្អាតចែសអត់មានទេកូនអើយ អត់ អត់មានទេ។
ក៖ ចុះស្វាមីរបស់យាយគាត់មានឈ្មោះអ្វីដែរយាយ?
ខ៖ អាណឹងគាត់ស្លាប់ហើយណឹង?
ក៖ បាទស្លាប់ក៏ប្រាប់បានដែរយាយ។
ខ៖ ឈ្មោះតាឃឹន។
ក៖ អញ្ចឹងយាយបានរៀបអាពាហ៍ពិពាហ៍ជាមួយស្វាមីនៅឆ្នាំណាដែរយាយ?
ខ៖ នៅឆ្នាំ១៩៧០។
ក៖ ហើយការៀបការណឹងរៀបនៅខេត្តណាដែរយាយ?
ខ៖ ខ្ញុំនៅតាកែវណឹងខ្ញុំនៅឯទីរួមខេត្តណឹងឯង បន្ទាយទាហាន គាត់ស្លាប់ណឹងគាត់
ត្រូវគ្រាប់ព្រោះកាលនេះនៅមានខ្មែក្រហមនោះចូលបោកគ្រាប់បែកក្នុងត្រង់សេ ខ្ញុំមេម៉ាយតាំងពីអាយុ៣០ឆ្នាំជាងនោះ មានកូន២សុទ្ធតែស្រីកូនស្លាប់ចោលអស់
ទៀត។
ក៖ ចុះអាពាហ៍ពិពាហ៍ណឹងរៀបចំឡើងដោយចិត្តខ្លួនឯង ឬក៏រៀបចំឡើងដោយចិត្ត
ខ្លួនឯងដែរយាយ?
ខ៖ ឪពុកម្តាយរៀបចំប៉ុន្តែកាល្អណាស់កូន ហូបៗគ្រាប់ផ្លោងញ៉ាង់ៗ កំពុងតែពេញ
គ្រាប់ផ្លោងហើយការខ្ញុំប៉ុន្តែអត់មានភ្លេងមានអីទេកំពុងតែពេញម៉ង ហើយឪពុកខ្ញុំគាត់
ចុះគាត់ទាហានចុះគេមានកងទ័ព្ទ៣ ៤ឡានថាទៅទិញប៊ីយ៉ែ ទិញស្រា វាស្ទាក់បាញ់
ឯផ្លូវកប្បាស នៅខាងតាកែវខាងក្រោមនោះកូន ស្ទាក់បាញ់តាមផ្លូវ តេអូមកថាខ្ញុំមក
ដល់ហើយ ដើម្បីកូន ដើម្បីកូនសុទ្ធចិត្តលះបង់ទៅដល់ឆ្ងាយទៅទិញអីៗមក។
ក៖ ចុះកាលណឹងយាយបានទទួលថ្លៃជំនូនប៉ុន្មានដែរពីស្វាមី? បានទទួលជំនូនពីខាង
ប្រុសទេ?
ខ៖ កាលណឹង ថោកណឹងហីកាលណឹងអឺ ៥០០លុយយើងកាលណឹងថ្លៃអស់ទាស់
ហើយ មាសប៉ុន្មានជីនោះ។
ក៖ លោកយាយអាចប្រាប់បានទេពីពេលវេលាដំបូងដែលលោកយាយ
ជួបជាមួយស្វាមី? ជួបនៅកន្លែងណាដែរយាយ ហើយម៉េចបានស្គាល់គ្នា យាយនិយាយប្រាប់អំពីស្នេហាយាយបន្តិចមកឲ្យមានអារម្មណ៍សប្បាយចិត្ត?
ខ៖ កាលជួបគ្នាណឹងកូនក៏កូនកំព្រាដែរ គាត់អត់មានម៉ែឪទេស្លាប់តាំងពីតូចៗខ្ញុំមកនៅ
ជួបនៅកន្លែងធ្វើការណឹងកន្លែងទាហានកន្លែងបន្ទាយណឹងម៉ង គេ គេចេះតែនិយាយ
ផ្សំផ្គុំទៅអើយ គ្នាអត់ម៉ែអត់ឪក៏យកទៅអញរៀបចំការឲ្យ ខ្ញុំថាខ្ញុំមិនដឹងស្រុកនៅឯណា
រសាត់ព្រាតនៅឯណាមនុស្សម៉េចៗទេ បានកូន២ក៏ព្រាត់ចោលគ្នាទៀតទៅ ស្រុកគាត់
នៅតាំងគោកតែខ្ញុំអត់ដឹងប្រវិត្តគាត់ប៉ុន្តែលឺគាត់ប្រាប់រៀបដាច់ខ្យល់ថាស្រុកបងនៅ
តាំងគោកណាអូន នៅតាំងគោកអូនឯងទៅរកមិនដឹងនៅឯណាណីដែរឪពុកម្តាយ
ជំនាន់ណឹងកាលនេះគេទម្លាក់គ្រាប់បែកណាកូនស្លាប់អស់ និយាយទៅមួយគ្រួសារ
គាត់អត់មាននរណាគេសល់ទេ អត់ដឹងអាសល់អាណាអត់បើងាប់វ៉ល់វាល អន្លុងមួយ
បេប៉ុន ប៉ុនណាណី។
ក៖ ចុះមូលហេតុអ្វីបានលោកយាយជ្រើសរើសរៀបការជាមួួយស្វាមីយាយដែរយាយ?
ខ៖ គ្នាកម្សត់ណាស់អត់ម៉ែឪធ្វើម៉េចមកគ្នាមកចូលធ្វើកងទ័ព្ទនៅណឹង ចេះតែនិយាយ
ឪពុកខ្ញុំក៏ទាហាន ប្តីថាស្អប់ទាហានមិនយកទេប៉ះទាហនទៀត ម៉ាពូជសុទ្ធតែទាហាន
ទាំងអស់។
ក៖ ចុះលោកយាយចេះអាននិងចេះសរសេរអក្សរខ្មែរទេលោកយាយ?

ខ៖ អត់ទេ ខ្ញុំអត់បានរៀនបានអីទេកាលជំនាន់អាពត។
ក៖ លោកយាយអត់បានទៅរៀនទេ?

ខ៖ ចាស រត់រហូត កាលណឹងតិចចូលត្រង់សេ តិចចេញត្រង់សេរត់ រត់តាំងពីអាយុ១០
ឆ្នាំជាងគ្រាប់ផ្លោងរហូត។
ក៖ ចុះយាយអត់មានចូលរៀនសូម្បីតែម្តងយាយ?
ខ៖ អត់ អត់មានទេ។
ក៖ ចុះលោកយាយមានមិត្តភក្កិស្និតស្នាលធំធាត់មកជាមួយគ្នាទេយាយ?

ខ៖ អត់មានទេ គេស្លាប់អស់ហើយកូនសម័យប៉ុល ពត ស្លាប់អស់រលីងហើយ ជួបៗគ្នា
ឥឡូវអត់មានទេ មកឥឡូវនេះអត់មានសោះយាយអត់ស្គាល់អ្នកណាមិនដែលដើរទៅ
ផ្ទះគេផងនៅតែអត់អីហូបអាដែលនៅអង្គុយក្រៅ ដើរទៅមាត់មួយ មាត់ពីរ ខ្លាចមាន
ជម្លោះចេះចុះណា និយាយដើមគ្នាចេះចុះទៅ
ក៖ ចុះលោកយាយធ្លាប់ធ្វើការនៅស្រែចំការអីទេយាយ?

ខ៖ ខ្ញុំតាំងពីចាប់ដៃឪពុកម្តាយខ្ញុំមកឪពុកម្តាយខ្ញុំអត់ដែលមានស្រែទេកាលណឹង
គាត់ក្រម៉ែឪក្រយកទៅបញ្ចាំគេអស់ទៅអត់មានធ្វើ ទិញអង្ករគេហូបទៅកូន និយាយ
ប្រិវត្តរឿងដើមខ្ញុំហូរទឹកភ្នែកនិយាយអត់ចង់ចេញទេ។
ក៖ ចុះលោកយាយធ្លាប់ប្រកបអាជីវកម្មលក្ខណៈគ្រួសារអីទេលោកយាយ ដូចជា
ចិញ្ចឹមគោ ចិញ្ចឹមជ្រូក ចិញ្ចឹមមាន់អីយាយធ្លាប់ទេយាយ?
ខ៖ មាន់មានចិញ្ចឹម ជ្រូកមានចិញ្ចឹម គោអត់មានមួយក្បាលចិញ្ចឹមនិងគេទេ ពេព្យួរ
ឡើងយើងត្រូវជួលគេយកមក ព្រួសស្រូវព្រួសអីណឹង។
ក៖ ចុះលោកយាយធ្លាប់ប្រកបមុខរបរអ្វីខ្លះដែរតាំងពីតូចរហូតមកដល់ឥឡូវនេះ
ដើម្បីចិញ្ចឹមជីវិតយាយ?
ខ៖ កាលមុនខ្ញុំនៅលក់បន្លែលក់ដូចជាស្ពែក្តោបប៉េងប៉ោះ ផ្កាខាត់ណា ដូចជាស្អីៗគ្រប់
សព្វដូចទំនិញដឹកមកពីយួនណា យើងចាំទទួលលើកដាក់នេះទៅ ខ្ទឹមបារាំង ដំឡូងបា
រាំងអីណឹង លក់នៅផ្សារតាកែវណឹងឯង។
ក៖ អញ្ចឹងចង់សួរយាយថាតើយាយមានឧបសគ្គ ឬក៏ផលវិបាកអ្វីខ្លះក្នុងជីវតដែរយាយ
សុំយាយរៀបរាប់ឲ្យបានវែង?
ខ៖ វាពិបាកនោះវាចេះមានជួបហើយ ឧបសគ្គគ្រប់កន្លែង ខ្លះគេដូចថាកាលយើងនៅ
មានបានរកលុយរកកាក់ទៅ គេបោកក៏បោកគេខ្ចីក៏មិនសងក៏អត់មានគ្រប់កន្លែងទាំង
អស់ ថាឆាកជីវិតអាកម្សត់ក៏ឃើញ អាអត់ក៏ឃើញអាមានក៏ឃើញ ឃើញគ្រប់សព្វអស់។
ក៖ ចឹងតើការលំបាកទាំងអស់ណឹងមានអ្វីដែរយាយ?
ខ៖ ណាមួយយើងជំពាក់គេយើងអត់មានលុយមានអី ណាមួយពិបាករកអីដោះស្រាយ
ជីវាភាពវាអត់បាន អង្ករគីឡូកូនឯងគិតមើលមានអី អូ!ខ្ញុំច្រើនណាស់រឿងខ្ញុំនិយាយ
មួយថ្ងៃនេះក៏មិនអស់ដែរ ឥឡូវមកដល់ឥឡូវអាយុច្រើនវាភ្លេចមុខភ្លេចក្រោយត្រចៀក
ក៏ស្តាប់មិនបាន វាហឹងទៀតង៉ឹងៗៗ ឈឹលើសឈាមផង សន្លាក់ដៃសន្លាក់ជើងនេះ ទឹកនោមផ្អែមទៀតមានឡើង៣តង់ ៣ត្រួត។
ក៖ អញ្ចឹងយាយចងចាំអ្វីខ្លះដែរអំពីសម័យប៉ុល ពតសូមយាយតាំងពីដើមមើល 
ឧទាហរណ៍ថាកាលសម័យប៉ុល ពតណឹងចូលមកដំបូងហើយធ្វើអ្វីខ្លះចឹងណាយាយ?
ក៖ ថាខ្ញុំអត់មានធ្វើអ្វីទេគេឲ្យនៅមើលតែចៅទេព្រោះខ្ញុំមនុស្សវាអត់មាននេះវាខ្សោយ
ពេទ្យវាក៏ដឹងដែរមើលខ្ញុំទៅថាអូធ្វើការអត់កើតទេ ទៅវាលស្រែវាលអីដួលពិបាកសែង
មកវិញទេ មើលតែចៅមើលអីបោសចង្ក្រនជាងឆ្នាំងគេជួយធ្វើនោះធ្វើនោះធ្វើនេះ
កន្លែងចុងភៅចុងអីណឹង បានបាយមកគេឲ្យបាយទៅហូបទៅ អត់ក៏អត់ទៅបបរមួយ
វែក ២វែកដាក់ផ្តិលមកផ្ទះមក គេរែកអង្កររែកស្រូវជួយគេបានអាកំទេចៗគេសល់ណឹង
គេឲ្យមកទៅដាក់ថ្នក់មក មួយកំប៉ុង ២កំប៉ុងអីណឹង កម្សត់ណាស់កូនអើយអាពតមិន
បាច់និយាយទេវាវែងឆ្ងាយវា ហើយជួនកាលពេលអត់ខ្លាំងខ្ញុំដើររើសបាយក្រៀមនៅ
ដុបចេកចេះ នាគចេះៗដើរ ពូនមិនដឹងអាក្អូត អាណារាគអីទេមិនដឹងទេយកមកបុក
ហើយរោយវាឲ្យបានទៅជាកើតដូចអង្ករណឹងណា យើងដាំបាយដាំអីលាយជាមួយ
គល់ចេកល្វារ ដាំជាមួយគល់ចេកល្វារកន្លែងណាទៅមើលទៅគ្មានសល់ទេ នាំគ្នាដើរ
គាស់ដើរកាយគាស់យកអាក្តឹល ក្តឹល អាស្អិតៗនៅគល់វាណឹងយកមកចញ្ច្រាំហើយ
ស្ងោរ ស្ងោរហើយលាយអាណឹងជាមួយបាយហូប។
ក៖ ហើយកាលសម័យប៉ុល ពតណឹងយាយនៅខេត្តណាដែរយាយ?
ខ៖ ខ្ញុំនៅព្រះនេត្រព្រះសង្កាត់ប៉ោយចា ប៉ោយប៉ែននេះ ទឹកជោរភ្នំលាបយើងនេះអូន។
ក៖ ចឹងមានន័យថាកាលនៅសម័យប៉ុល ពតគេជម្លៀសយាយមកនេះ?
ខ៖ ណឹងហើយ ជម្លៀសពីតាកែវជិះរទេះភ្លើងមក កុងក្រវ៉ាត់ក្រវ៉ាលទៅឯណា មុខដំបូង
ថាយកទៅបាត់ដំបង ដល់ពេលអត់ទេកាច់មកនេះវិញមកមកតាម មកស្វាយមកអីណា
នេះ ទម្លាក់ដឹកតចឹងដឹកឡានដាក់ទម្លាក់តាមស្រុកតាមភូមិគេណឹង ឃើញសព្វឃើញ
គ្រប់ហើយងាប់អាវ៉ៃទាំងថ្ងៃក៏មានឃើញងាប់ស្រែកអូយៗប្រកាច់ក៏មានដែរ។
ក៖ ខ្ញុំធ្លាប់សម្ភាន៍អ៊ុំខ្លះគាត់ថាគេធ្វើឡទុកដុតម៉េចយាយដែរលឺទេ?
ខ៖ ខ្ញុំអត់ដែលជួប ខ្ញុំអត់ដែលប៉ះ កន្លែងខ្ញុំអត់ដែលប៉ះបើវាយមនុស្សងាប់ផូងៗ មាន
ងាប់លើខ្នងប្រឡាយ វាជីករណ្តៅហើយងាប់ហើយវាអូសដាក់កប់ឆ្មារ ស្មាទោស
ដូចខ្មោចឆ្កែចឹងងាប់ អត់មានទេអាឡចឹងនោះ។
ក៖ អ៊ុំឃើញផ្ទាល់ភ្នែកចឹងម៉ង?
ខ៖ អាឡខ្ញុំអត់ដឹងទេបើនៅសង្កាត់ផ្សេងទៀតក៏មិនដឹង ព្រោះសង្កាត់ច្រើនណាស់
កន្លែងវាមានកន្លែងខ្លះពិបាក កន្លែងខ្លះស្រណុក មានកន្លែងខ្លះគេមិនហូបបបរដូចខ្ញុំ
ទេគេបានស្រួយខ្ញោចណឹង ខ្ញុំ៥កំប៉ុងមួយខ្ទាស់រោងសហករណ៍ដួសឡើងមានតែទឹក
ទេកូន ហូបកុំឲ្យឆ្អែតចឹងបានខ្ញុំដើររើសបាយក្រៀម ដើរគាស់គល់ចេក ទៅលួចដំឡូង
វាម្តងប៉ិសវាវាយងាប់ទៀតណឹង កុំបានឈ្លបអាគ្នាឯងឃើញទៅវាគេមក ទៅក៏លាក់
កាយដីកប់ ដកបាន២គុម្ពដួលអុកគូទចង់ងាប់ ឃ្លានពេកហេវពេក។
ក៖ ចឹងកាលណឹងឲ្យតែយើងលួចរបស់គេហូបដឹងតែគេយកទៅសម្លាប់ចោលម៉ង
យាយ?
ខ៖ ណឹងហើយគេយកទៅកសាងហើយ តែម្តង២ដងយើងមិនចាំទៅហើយ តែ២ដង
យកទៅហើយ ចឹងដូចម្នាក់នោះពោះធំ៣ខែឃ្លានពោត កាច់ពោតអត់២វាយកូនគ្នាក្នុង
ពោះងាប់ហៅទៅប្រជុំចឹង គេស្មានប្រជុំចឹងរួចខ្លួនអត់រួចខ្លួនទេកូនអើយចងស្លាបសេក
ពីក្រោយចេះហើយកូនៗនៅអង្គុយជិតប្តីអី និយាយរៀបរាប់ពីផ្ទះមកថាអញហ្អាបើអត់
ពីខ្ញុំទៅ ឯងកុំុនៅសម័យប៉ុល ពតឃោរឃៅរណាស់ឯងរត់ទៅ ស្លាប់ក៏យករស់ក៏នៅ
ទៅជួបគ្នាទៅធ្វើម៉េចបើនៅទៀតវេទនាណាស់ ហើយមួយថ្ងៃកូនអើយសែង ៣ សែង៤
ដាក់គ្រាសហើមឡើងច្រង៉ាងៗ ថាដូចផ្លែទម្លាប់ធំចឹងឡើងអាលោង អាលោងចឹង។
ក៖ អ្នកស្លាប់ណឹងយាយ?
ខ៖ ចាស វាហើមអត់អីហូប ចុះកូនអើយពេលទឹកឡើងទឹកត្រឹមៗនេះ ត្រឹមៗនេះចុះបេះ
ត្រកួនមួយទង មួយទង មួយទង ស្ងោរឲ្យឆ្អិនហើយយកទៅជ្រលក់ទឹកអំបិលយើង
ហូបទៅមានកម្លាំងអី ពេទ្យគេថ្នាំដូចអាចម៍ទន្សាយចឹងគ្រាប់ឡើងខ្មៅចឹង គ្រាប់ដូច
គ្រាប់ព្រីងយកមកឲ្យយើងលេប លេបទៅបានទៅបាត់អីកូនអើយរឹតលើសដើម ខ្លះ
ឈឺពោះអត់មានលាមកទេសុទ្ធតែឈាមម៉ង ខ្ញុំតស៊ូកូន២ប៉ុណ្នឹងហើយកូនអត់រស់
ទៀតនៅងាប់ កូនណឹងងាប់និងអត់បាយដើររើសឆ្អឹងត្រីឆ្អឹងទីក្រោមផ្ទះគេអ្នកមូលដ្ឋាន
គេអ្នកស៊ីគេទម្លាក់ចោល បាយវាស៊ីយើងស៊ីបបរវាស៊ីបាយរឹងកូនឯងគិតមើល បាយវា
ដាំដូចយើងធម្មតាឆ្នាំងលេង៥យើងវាដាំឡើងពេញ ចុះខ្លះវាទៅធ្វើអ្នកអ៊ុំស្រូវអ៊ុំអង្ករ
នៅសហករណ៍វាដាក់ លាក់ខ្លះមកដាក់មួយកានពីលើចឹងហើយដាក់អង្ករពីក្រោមទៅ
យើងអ្នកថ្មីអត់មានអីទេមានតែវេទនាមានតែងាប់ដេកចាំតែថ្ងៃងាប់។
ក៖ ចឹងមានន័យថាពួកប៉ុល ពតគេហូបឆ្ងាញ់ៗតែគេទៅ?
ខ៖ ហ៊ឹម! បាយស្រួយងាប់ហើយខ្ញុំមិនដឹងឃើញទាំងអស់ណឹងបាយគេ ឯយើងវិញស៊ី
បបរ ហើយថាសុទ្ធតែយើងទន់ជ្រោយទំរន់ពុកម៉ែអត់ខំតស៊ូ ថាមិត្តអើយខ្ញុំហូបបបរអត់
មានកម្លាំងទេមិត្តខ្ញុំនោមតែ២ដងអស់ហើយ ហើយគេបាយសាច់អីចឹងទៅ ច្រើនៗ។
ក៖ តែសំខាន់បន្លែ ឬក៏សាច់អីទាំងអស់ណឹងយើងអ្នករកមែនទេយាយ?
ខ៖ ណឹងហើយដើរបេះចឹងខ្ញុំដើរបេះតាមដុបតាមព្រៃដើរយកមកលាយបបរណឹងឲ្យវា
ខាប់បន្តិចទៅព្រោះវារ៉ាវពេក អង្ករមួយគ្រាប់ៗវាលួយអស់។
ក៖ ក្នុងមួយសហករណ៍មានប្រហែលប៉ុន្មាននាក់ដែរយាយ?
ខ៖ និយាយទៅមួយសហករណ៍ទាំងអស់ម៉ងអត់មានន្មាននាក់ទេមើលទៅ។
ក៖ ច្រើននាក់ចឹងមែនទេយាយ?
ខ៖ ចាស វាគ្រាន់បើតែអាអ្នកគ្នាវាអ្នកចាស់ដែលភូមិស្រុកយើងនៅ ដល់ពេលដែល
យើងជម្លៀសទៅណឹងសុទ្ធតែអ្នកថ្មីជំនួយការវាទាំងអស់ វាឲ្យស៊ីអីក៏បានស្រេចតែចិត្ត
វាថាពុកម៉ែខ្ញុំមិនចាំបាច់បាញ់និងគ្រាប់កាំភ្លើង បាញ់និងគ្រាប់បាយក៏ងាប់ដែរ មួយថ្ងៃ
២ ៣មែនដូចវាថាចឹងងាប់ មួយថ្ងៃ២ មួយថ្ងៃ៣សែងចេញពីពេទ្យវាទៅ ហើយហើមឲ្យ
ស្ពីងៗឡើងរលោង រលោងក្បាលពោះអី កូនអើយយ៉ាប់ណាស់។
ក៖ ជាមូលហេតុដែលខ្ញុំសម្ភាសន៍ដើម្បីឲ្យក្មេងៗជំនាន់ក្រោយអាចស្តាប់ ហើយដឹងអំពី
បទពិសោធន៍ណឹងទុកចាក់ឲ្យគេស្តាប់ តើសម័យប៉ុល ពតណឹងឆ្លងកាត់ដោយរបៀប
ណាដោយសារកាលខ្ញុំនៅតូចៗប៉ាម៉ាក់ខ្ញុំនិយាយទៅដូចអស់សូវចាប់អារម្មណ៏ដែរ
ចឹងយាយ ដោយសាខ្ញុំកើតមិនទាន់ អញ្ចឹងជាមូលហេតុសម្ភាន៍ចាស់ៗណឹងដើម្បី
ទុកជាឯកសាឲ្យកូនចៅជំនាន់ក្រោយបានដឹង។
ខ៖ ហើយចុះចៅឯងមានលឺសូរគេនិយាយមកប៉ុន្មានយន្តហោះថាភ្នំពេញយើងបែក
សន្តិភាពហើយ។
ក៖ អត់ដឹងផងយាយ សូមយាយជួយប្រាប់បន្តិចបានទេយាយ?
ខ៖ សិស្សនិស្សិតអីពាក់អាក្រឈីងឆូញម៉ាញ់ពីលើហើយពាក់អាវវែងៗ ពួកណឹងពួក
និស្សិត មកថាស្រុកយើងអស់គេផ្ញើរសារទៅមិនដឹងម៉េចទេចិនគេថាម៉េចទេមកឡើង
៤ ៥ យន្តហោះមក គ្រាន់តែមកឃើញអាវខ្មៅចុះនៅព្រលានយន្តហោះពោធិតុងណឹង
ឃើញសុទ្ធតែអាវខ្មៅ នាំគ្នាយំហ៊ូថាយើងចាញ់បោកអាពត ចុះគេថាស្រុកឯករាជ្យ
ហើយបានគេនាំគ្នាមកស្រុកមើលម៉ែមើលឪវិញមើលដល់ឃើញចឹងអស់ផ្លូវហើយ។
ក៖ គេស្កាត់ជាប់ហើយចឹង?
ខ៖ ចៅឯងមិនមើលទូលស្លែងមើលឡើងងាប់ចង់ដៃចងជើងច្រង៉េងច្រង៉ាងលើគ្រែ
មកអស់ផ្លូវហើយអស់សង្ឃឹមហើយ ដល់ទីបញ្ចប់ថាយើងអ្នកងាប់ដឹងតែងាប់ហើយ
គ្មានរស់ទេ ៣ ៤ ៥ យន្តហោះដែលរស់ កូនអើយគេដាក់ត្រឡោកចង់ករមួយថ្ងៃឲ្យស៊ី
កន្លះត្រឡោកទឹកបបរ គេកម្មុនីសហើយយើងងាប់ហើយយើងមិនគួរចាញ់បោកគេ នៅ
ទួលស្លែងច្រើនៗ ឥឡូវថាតាម៉ុកតាអីងាប់អស់ហើយងាប់ចុះអាមេវា និយាយទៅច្រើន
ណាស់ថាឃើញស្តែងៗ។
ក៖ ចុះតាំងពីក្មេងរហូតមកដល់ពេលនេះឃើញថាជីវិតរបស់យាយមានការផ្លាស់ប្តូរអ្វី
ខ្លះដែរយាយ?
ខ៖ ផ្លាស់ប្តូរមកថាកាលពីក្មេងរាងគ្រាន់បើតិចដល់ចាស់ដាបទៅ ដាបទៅក្រ ក្រលំបាក
ខ្លាំងម៉ង រកអីទីពឹងផ្ទះសម្បែងអីគ្មាននិងគេអត់។
ក៖ ចុះពេលវេលាណាដែលយាយគិតថាជាពេលវេលាដែលយាយសប្បាយចិត្តជាងគេ
ក្នុងជីវិតដែរយាយ? មានអត់យាយ យាយអាចប្រាប់បានទេ?
ខ៖ មានកាលយើងនៅមានបាន មានផ្ទះមានអីគោលដីនៅកន្លែងត្រឹមត្រូវអត់ដើរហើរ
លើកទៅនោះលើកទៅនេះ តែឥឡូវអត់ឥឡូវរឹតពិបាកឡើង ទុក្ខកាន់តែធ្ងន់ជាងមុខ
ទៀតកូនអើយ។
ក៖ អញ្ចឹងតាំងពីក្មេងរហូតមកដល់ពេលនេះតើយាយមានក្តីស្រម៉ែ ធ្លាប់មានក្តីស្រម៉ៃអី
អត់ទេពេលធំឡើង? ឧទាហរណ៍ពេលយាយនៅក្មេងថាធ្លាប់ចង់ធ្វើជាគ្រូ ឬ ចង់ធ្វើជា
អីទេយាយ?
ខ៖ ចង់ធ្វើដែរ ប៉ុន្តែម៉ែឪពិបាកពេកម៉ែឪសុទ្ធតែទាល់ចឹងទៅធ្វើអត់បានទេ ហើយបង
ប្អូនវាច្រើនរៀនក៏មិនបានរៀនដែរយាយប្រាប់កូនឯងអត់បានរៀនទេ ខ្ញុំអូសទឹកលក់
ទេមួយធុងតែ១០០០ទេកាលណឹង ១០០០ណឹងថ្លៃអស់ទាស់ហើយកាលណឹង អាធុង
យើងអូសរទេះយើងរុញពីក្រោយណឹង។
ក៖ អញ្ចឹងយាយចូលចិត្តពិសារម្ហូបអ្វីជាងគេដែរយាយ?
ខ៖ រាល់ថ្ងៃណឹងហី?
ក៖ បាទយាយ។
ខ៖ បើមានត្រីអាំង មានសាច់ជ្រូកអីចេះតែហូបបានហើយ ដល់អត់វាអត់ហើយ អត់
ប្រហុកអីចញ្រ្ចាំអីចឹងទៅ។
ក៖ ចុះយាយចូលចិត្តស្តាប់ចម្រៀងទេកាលពីក្មេងៗយាយ?
ខ៖ អត់ទេស្អប់ណាស់។
ក៖ យាយអត់ចូលចិត្តស្តាប់ចម្រៀងទេ?
ខ៖ ខ្ញុំចូលចិត្តស្តាប់បទពីដើមៗ ដូចថាបទរាំវ៉ង់រាំអីណឹងអាណឹងបទយើងនេះណាស់
ឥឡូវនេះខ្ញុំមិនសូវចូលចិត្តទេ។
ក៖ ចុះយាយចេះលេងឧបករណ៍តន្ត្រីខ្មែរយើងទេយាយ?
ខ៖ អត់ទេអត់ចេះ បើយើងអត់បានរៀនសូត្រផង អាណឹងទាល់តែយើងមានក្បួនមាន
ខ្ទង់គេបានយើងចេះ។
ក៖ ចុះមានអ្នកណាគេផ្សេងក្នុងគ្រួសារចេះលេងតន្ត្រីអីទេយាយ?
ខ៖ អត់ទេ មានតែចេះលេងល្ខោន ខ្ញុំទៅភ្នំពេញពួកបងប្អូនខ្ញុំគេ ២នាក់គេលេងនៅ
រោងឯណាទេកាលណឹង លេងជាមួយតាសាំង សារ៉ុន អីងាប់អស់ហើយ។
ក៖ ចុះកាលនៅក្មេងយាយចូលចិត្តលេងល្បែងប្រជាប្រិយអ្វីជាងគេដែរយាយ?
ខ៖ ចោលឈូង បោះអង្គុញអីណឹងលេង ទាញព្រាត់។
ក៖ អញ្ចឹងតើយាយមានអ្វីចង់ផ្តាំផ្ញើរទៅកាន់កូនចៅជំនាន់ក្រោយរបស់យាយទេ
យាយ? ថាតើពួកគេត្រូវរស់នៅដោយបែបណា?
ខ៖ ផ្តាំណឹងផ្តាំមើលកូនឯងមើលគំរូក្នុងហើយមើលសំលេងយាយទៅបានហើយ
ឃើញវេទនាថ្នាក់ណា កុំជួបកុំឲ្យប្រទះទៀត ឲ្យជួបតែសុខទុក្ខរហូតកុំឲ្យវេទនាដូច
សង្គមយាយទៀត។
ក៖ បាទ ចុះយាយមានអ្វីចង់ផ្តាំផ្ញើរទៀតទេយាយ?
ខ៖ អស់ហើយកូន អស់ហើយ។
ក៖ បាទអញ្ចឹង ជាចុងបញ្ចប់សូមអរគុណយាយដែលបានចំណាយពេលវេលាដើម្បីឲ្យ
ខ្ញុំសម្ភាសន៍យាយ ហើយខ្ញុំសូមជូនពរឲ្យយាយមានសុខភាពល្អ និង មានសុភមង្គល
ណាយាយណា បាទអរគុណច្រើនយាយ។
